
განმარტებითი ბარათი

„საქართველოს კომუნიკაციების ეროვნული კომისიის საქმიანობის მარეგულირებელი წესების დამტკიცების თაობაზე“ საქართველოს კომუნიკაციების ეროვნული კომისიის 2003 წლის 27 ივნისის №1 დადგენილებაში ცვლილების შეტანის შესახებ“  საქართველოს კომუნიკაციების ეროვნული კომისიის დადგენილების პროექტზე  
ა) დადგენილების პროექტის მიღების მიზეზი
საქართველოს საკანონმდელო აქტებში ბოლო წლებში განხორციელებული ცვლილებების შედეგად, საჭირო გახდა „საქართველოს კომუნიკაციების ეროვნული კომისიის საქმიანობის მარეგულირებელი წესების დამტკიცების თაობაზე“ საქართველოს კომუნიკაციების ეროვნული კომისიის 2003 წლის 27 ივნისის №1 დადგენილების გადახედვა. კერძოდ, „კონკურენციის შესახებ“ საქართველოს კანონში ცვლილების შეტანის თაობაზე“  საქართველოს 2023 წლის 29 ნოემბრის N3754-XIIIმს-Xმპ კანონით  ცვლილებები შევიდა კანონში. აღსანიშნავია, რომ „კონკურენციის შესახებ“ საქართველოს კანონის მე-4 მუხლის მე-2 პუნქტის შესაბამისად, ამავე კანონით გათვალისწინებულ შემთხვევებში, ამ კანონს ასევე აღასრულებს მარეგულირებელი ორგანო - ელექტრონული კომუნიკაციებისა და მაუწყებლობის სფეროში - საქართველოს კომუნიკაციების ეროვნული კომისია (შემდგომში - კომისია). ამავე კანონის 31-ე მუხლის მე-7 პუნქტი კი ითვალისწინებს იმ ნორმების ჩამონათვალს, რომლებიც ვრცელდება კომისიაზე და სწორედ, ამ კანონის საფუძველზე არის მიღებული „საქართველოს კომუნიკაციების ეროვნული კომისიის საქმიანობის მარეგულირებელი წესების დამტკიცების თაობაზე“ საქართველოს კომუნიკაციების ეროვნული კომისიის 2003 წლის 27 ივნისის №1 დადგენილების დანართი N2 -  „საქართველოს კომუნიკაციების ეროვნული კომისიის მიერ „კონკურენციის შესახებ" საქართველოს კანონის აღსრულების მარეგულირებელი წესი“.  კანონში განხორციელებული ცვლილებები შეეხო იმ ნორმებს, რომელთა აღმასრულებელი ორგანოც არის კომისია და რომლებიც კავშირშია კომისიის დადგენილებით მოწესრიგებულ საკითხებთან. ამდენად, შესაბამისი ცვლილებების განხორციელება არის საჭირო კომისიის დადგენილებაშიც. 
ასევე, მიღებულ იქნა ახალი „პერსონალურ მონაცემთა დაცვის შესახებ“ საქართველოს კანონი, რომელმაც დაადგინა პერსონალური მონაცემების დაცვის უფრო მაღალი სტანდარტი; ცვლილებები შევიდა საქართველოს ადმინისტრაციულ სამართალდარღვევათა კოდექსში და ა.შ. ბოლო წლების განმავლობაში გამოიკვეთა კომისიის პრაქტიკაში არსებული ისეთი საკითხებიც, რომლებიც საჭიროებს უფრო მეტად დახვეწას. მაგალითად, სისტემატიზებას საჭიროებს კორესპონდენციის გაგზავნის და ჩაბარების წესი, ნუმერაციის რესურსის გაცემასთან დაკავშირებული საკითხები ასახულია ორ სხვადასხვა ერთი და იმავე ძალის მქონე დადგენილებაში და ა.შ. 
ამდენად, შემუშავებულია „საქართველოს კომუნიკაციების ეროვნული კომისიის საქმიანობის მარეგულირებელი წესების დამტკიცების თაობაზე“ საქართველოს კომუნიკაციების ეროვნული კომისიის 2003 წლის 27 ივნისის №1 დადგენილებაში ცვლილების შეტანის შესახებ“ საქართველოს კომუნიკაციების ეროვნული კომისიის დადგენილების პროექტი, რომელიც ითვალისწინებს საკანონმდელო აქტებში განხორციელებულ ცვლილებებს და პასუხობს კომისიის პრაქტიკაში გამოკვეთილ საჭიროებებს.
ბ) დადგენილების პროექტის არსი და დამახასიათებელი ძირითადი ნიშნები

დადგენილების პროექტის შესაბამისად, ცვლილება შედის დადგენილებით დამტკიცებულ ორ დანართში: „საქართველოს კომუნიკაციების ეროვნული კომისიის საქმიანობის მარეგულირებელ წესებში“ (დანართი №1) და „საქართველოს კომუნიკაციების ეროვნული კომისიის მიერ „კონკურენციის შესახებ“ საქართველოს კანონის აღსრულების მარეგულირებელ წესში“ (დანართი №2):

1) (დანართი №1): 
ა) ცვლილება შედის დანართი N1-ის მე-5 მუხლის მე-10 პუნქტში. კერძოდ, ხდება პროფესიული და პირადი საიდუმლოების შემცველი ინფორმაციის დაცვის მოთხოვნაზე მითითების ამოღება.
ცვლილება განპიროებებულია იმ გარემოებით, რომ ტერმინი „პირადი საიდუმლოება“ აღარ არის გათვალისწინებული მოქმედი კანონმდებლობით. ამასთან, „პერსონალურ მონაცემთა დაცვის შესახებ“ საქართველოს კანონი ითვალისწინებს პერსონალური მონაცემების დაცვის დეტალურ ნორმებს. რაც შეეხება პროფესიულ საიდუმლოებას - მისი მარეგულირებელი ნორმები მოცემულია ზოგად ადმინისტრაციულ კოდექსში და კომისიის მიერ მისი ცნობა განსხვავებული წესით არ ხდება. ამავე მიზეზით არის შეცვლილი დანართი N1-ის 183 მუხლის მე-2 პუნქტი; მე-19 მუხლის მე-2, მე-7 და მე-9 პუნქტები, 32-ე მუხლის მე-4 პუნქტი, ამოღებულია მე-3  და მე-8 პუნქტები.
ბ) კომისიის ადმინისტრაციულ-სამართლებრივი აქტების გაგზავნის, გამოქვეყნების და შეტყობინების ჩაბარების მარეგულირებელი ნორმების თავმოყრის, სისტემატიზაციის და დახვეწის მიზნით ხელახლა ყალიბდება მე-16 მუხლი.  აღნიშნული ცვლილება განპირობებულია იმ გარემოებით, რომ მოქმედი დადგენილება მხარეთათვის შეტყობინებების ჩაბარების მარეგულირებელ ნორმებს ითვალისწინებს არაერთგვაროვანი სახით და წესები გაფანტულია სხვადასხვა მუხლში. ამავე მიზეზით არის ამოღებული დანართი N1-ის 42-ე მუხლი, დანართი № 1.7  და ცვლილება შედის 36-ე მუხლში.
გ) ცვლილება შედის მე-18 მუხლის პირველ პუნქტში და მე-2 პუნქტის „ბ“ ქვეპუნქტში. კერძოდ,   ზუსტდება პროაქტიულად გამოსაქვეყნებელი ინფორმაცია, კომისიის ვებგვერდის მისამართი.

დ) ცვლილება შედის 29-ე მუხლში (მე-9 პუნქტიდან), რომელიც ითვალისწინებს რადიოსიხშირის მაძიებლის მიერ კომისიაში წარდგენილ განცხადებაში მისათითებელი ინფორმაციის ჩამონათვალს.
თავის მხრივ, ცვლილებები ემსახურება პროცესის გამარტივებას (მაგალითად, აღარ იქნება საჭირო კომისიის ბიუჯეტში რადიოსიხშირული სპექტრის რესურსით სარგებლობის საფასურის გადახდის დამადასტურებელი დოკუმენტის წარმოდგენა და მითითება თანხის გადახდის შესახებ იქნება საკმარისი, რამდენადაც კომისიას ისედაც აქვს ინფორმაცია მის ანგარიშზე ჩარიცხული თანხების შესახებ და ა.შ). 
ასევე, რადიოსიხშირული სპექტრის რესურსით სარგებლობის ვადის ამოწურვის შემდეგ სიხშირის მინიჭების მიზნით ხელახლა მიმართვის შემთხვევაში, განცხადების რეკვიზიტები იქნება უფრო მცირე.
ე) ამოღებულია 291 მუხლი, რომელიც ეხებოდა ნუმერაციის რესურსით სარგებლობის უფლების მინიჭებას.
ცვლილება განპირობებულია იმ გარემოებით, რომ ნუმერაციის რესურსით სარგებლობასთან დაკავშირებული ძირითადი ნორმები მოცემულია „ნუმერაციის რესურსის გაცემის, გამოყენებისა და ანგარიშსწორების წესების დამტკიცების შესახებ“ საქართველოს კომუნიკაციების ეროვნული კომისიის 2012 წლის 21 თებერვლის №2 დადგენილებაში, რომელიც, თავის მხრივ, წარმოადგენს ნუმერაციის რესურსის განკარგვასთან დაკავშირებულ სპეციალურ პროცედურულ აქტს. შესაბამისად, ორ სხვადასხვა სამართლებრივ აქტში ნორმების დუბლირების თავიდან აცილების მიზნით ნუმერაციის რესურსის გაცემასთან დაკავშირებული ნორმები სრულად იქნება ინტეგრირებული კომისიის 2012 წლის 21 თებერვლის N2  დადგენილებაში. 

ვ) ცვლილება შედის 32-ე მუხლის მე-2 პუნქტში და ამოღებულია მე-3 პუნქტი. კერძოდ, მოქმედ რედაქციაში მითითებულია, რომ რადიოსიხშირის მინიჭების უწყებრივ რეესტრში რეგისტრაციისთვის კომისიას უნდა წარედგინოს დამატებითი განცხადება. თავის მხრივ, დამატებითი განცხადების წარმოდგენის საჭიროება პრაქტიკაში არ დგას  და რადიოსიხშირის მინიჭების შესახებ გადაწყვეტილების მიღებასთან ერთად, კომისია ავტომატურად ატარებს მათ რეესტრში. ამდენად, ამოღებულია დამატებით განცხადებაზე და თანდართულ დოკუმენტებზე მითითება. 

ზ) ცვლილება შედის 36-ე მუხლის მე-14 პუნქტში. კერძოდ, დაზუსტებულია ადმინისტრაციული წარმოების დაწყების შესახებ კომისიის მიერ მხარისათვის გაგზავნილი შეტყობინების რეკვიზიტები, პროცედურის სახელი.

თ) ტექნიკურად არის გასწორებული 36-ე მუხლის მე-15 პუნქტი და კანონმდებლობასთან შესაბამისობაში მოსაყვანად, მე-16 პუნქტში შეცვლილია სააღსრულებო ფურცლის გამცემი ორგანოს სახელი. 

ი) ცვლილება შეეხება დანართი N1-ის იმ მუხლებს, რომელიც ითვალისწინებს ადმინისტრაციული სამართალდარღვევის კოდექსით და სხვა სპეციალური კანონებით გათვალისწინებული სამართალდარღვევების საქმეებზე მითითებას, ხანდაზმულობის ვადებს  - რაც განპირობებულია იმ გარემოებით, რომ დადგენილებაში სპეციალურ კანონებში მოცემული დარღვევების ნაწილობრივ მითითებას არ აქვს არსებითი მნიშვნელობა და ის საკითხები, რომლებიც ისედაც რეგულირდება სხვა კანონებით და რომელსაც აქვს პირდაპირი მოქმედების ძალა - საკმარისია იყოს იმ სპეციალურ კანონებში.  კერძოდ, ცვლილება შედის 37-ე მუხლის პირველ პუნქტში, 38-ე მუხლის მე-2 პუნქტში, ამოღებულია 41-ე მუხლის მე-3 და მე-5 პუნქტები. 
კ) ცვლილება შედის 515 მუხლში, რომელიც ითვალისწინებს სამოყვარულო რადიოსადგურით სამოყვარულო რადიოკავშირის  განსახორციელებლად რადიოსახმობის მინიჭებისთვის წარსადგენი განცხადების რეკვიზიტებს - ხდება რეკვიზიტების დაზუსტება (ამოღებულია აპარატურაზე მითითება), დაზუსტებულია რა არის დროებითი ადგილსამყოფელი და სხვ.
        2. (დანართი №2): 
„კონკურენციის შესახებ“ საქართველოს კანონის მე-4 მუხლის მე-2 პუნქტის შესაბამისად, ამავე კანონით გათვალისწინებულ შემთხვევებში, ამ კანონს ასევე აღასრულებს მარეგულირებელი ორგანო. ამავე კანონის 31-ე მუხლის მე-7 პუნქტი კი ითვალისწინებს იმ ნორმების ჩამონათვალს, რომელიც ვრცელდება კომისიაზე. „კონკურენციის შესახებ“ საქართველოს კანონში განხორციელებული ცვლილებები შეეხო კანონის 31-ე მუხლის მე-7 პუნქტში მითითებულ ნორმებს. ამდენად, დანართი N2-ში შედის შემდეგი ცვლილებები: 
ა) საქართველოს კონკურენციის ეროვნულ სააგენტოს შეცვალა სახელი და ეწოდება სსიპ - კონკურენციისა და მომხმარებლის დაცვის სააგენტო. შესაბამისად, ცვლილება შედის დანართი N2-ის მე-10 მუხლის მე-6 პუნქტში;

ბ) „კონკურენციის შესახებ“ საქართველოს კანონის 24-ე მუხლთან შესაბამისობაში მოყვანის მიზნით, ცვლილება შედის დანართი N2-ის მე-13 მუხლის მე-3 პუნქტის „თ“ ქვეპუნქტში;

გ) „კონკურენციის შესახებ“ საქართველოს კანონის 25-ე მუხლის 82 პუნქტთან შესაბამისობაში მოყვანის მიზნით, ცვლილება შედის დანართი N2-ის მე-19 მუხლში და კანონთან შესაბამისად განისაზღვრება ადგილზე შემოწმების პროცესში მონაწილე მესამე პირთა წრე;
დ) „კონკურენციის შესახებ“ საქართველოს კანონში განხორციელებული ცვლილებების შესაბამისად, კონცენტრაციის შემთხვევაში ეკონომიკური აგენტების ბრუნვის გამოთვლის და ჯარიმის დაკისრების მიზნებისათვის „წლიური ბრუნვა“ შეიცვალა „ერთობლივი შემოსავლით“. სწორედ ამ მიზნით, ცვლილება შედის დანართი N2-ის 34-ე მუხლის მე-2 პუნქტში, 46-ე მუხლის პირველ და მე-2 პუნქტებში, 47-ე მუხლში, 54-ე მუხლის მე-4 პუნქტსა და დანართ N2.3 -ში; 
ე) „კონკურენციის შესახებ“ საქართველოს კანონის 331 მუხლის მე-2 პუნქტში განხორციელებული ცვლილებიდან გამომდინარე, იცვლება დანართი N2-ის 39-ე მუხლის მე-2 პუნქტი;

ვ) „კონკურენციის შესახებ“ საქართველოს კანონის 111 მუხლის მე-4 პუნქტში განხორციელებული ცვლილებიდან გამომდინარე, იცვლება დანართი N2-ის 50-ე მუხლის მე-9 პუნქტი. 
გ) დადგენილების პროექტის საფინანსო-ეკონომიკური გაანგარიშება
დადგენილების პროექტის მიღება არ იქონიებს გავლენას საქართველოს კომუნიკაციების ეროვნული კომისიის ბიუჯეტზე.

დადგენილების პროექტის მიღება არ იქონიებს გავლენას სახელმწიფო ბიუჯეტის საშემოსავლო და ხარჯვით ნაწილებზე და არც იმ პირთა ფინანსურ მდგომარეობაზე, რომლებზეც გავრცელდება მისი მოქმედება.

დ) გენდერული თანასწორობის მდგომარეობაზე კანონქვემდებარე ნორმატიული აქტის პროექტის მოსალოდნელი ზეგავლენის შეფასება

დადგენილების პროექტის მიღებით გენდერული თანასწორობის მდგომარეობაზე ზეგავლენის მოხდენა მოსალოდნელი არ არის.

ე) ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან
ასეთი არ არსებობს. 

ვ) დადგენილების  პროექტის ავტორი და წარმდგენი
დადგენილების პროექტის ავტორი და წარმდგენია საქართველოს კომუნიკაციების ეროვნული კომისია.

